
Manjushri Stotram

మఞ్జుశ్రీస్తోత్రమ్  

శ్రీమఞ్జునాథకమలాసనరత్నమౌలిర్విద్యాధిపో   భువనమణ్డలచక్రవర్తీ    ।
ధ్యానాధిపోచితవిరాజితసౌమ్యరూపో వన్దామహే  సురనరాసురవన్దితార్యమ్  ॥ ౧॥
బాలాకృతిః కువలయోజ్జ్వలలోలహస్తః  కేయూరహారమణికుణ్డలఘృష్టగణ్డః    ।
ఖాదంశ్చ షోడశరదం సుకుమారరూపం వన్దామహే సురవరార్చితమఞ్జుఘోషమ్ ॥౨॥
రోమాగ్రకూపవివరే  పరివర్తమానం విశ్వప్రపఞ్చకరణం  సుగతాత్మజస్య ।
త్రైవిద్యమన్త్ర  తవ నాథ గుణార్ణవేణ సూక్ష్మాయబుద్ధతనయాయ  నమోఽస్తు తస్మై  ॥ ౩॥
గమ్భీరధర్మనయమార్గసుఖప్రతిష్ఠం    జ్ఞానోదధిం  నిఖిలసత్త్వకృతార్థకారమ్  ।
ప్రజ్ఞానిధానగుణసాగరమప్రమేయం    మఞ్జుశ్రియం   జినసుతం సతతం నమామి ॥ ౪॥
విదితసకలతత్త్వః క్షిప్తసన్తాపసత్త్వస్త్రిభువన  ఉపకారీ సర్వదుఃఖాపహారీ ।
మదనమథనవీరశ్చారురూపః సుచీరస్త్రిభువనజనతోషః  పాతు మాం మఞ్జుఘోషః  ॥ ౫॥
బాలేన్దురుచిరాభాసం  వరాభరణభూషితమ్ ।
ప్రజ్ఞాబ్జామలపత్రాక్షం     వన్దే మఞ్జుశ్రియం   సదా ॥౬॥
పాత్రం  వామకరే యస్య భ్రమన్నఞ్జలిసన్నిభమ్   ।
నామ్నా తే సర్వతో లక్ష్మీర్మఞ్జుఘోషం  నమామ్యహమ్ ॥ ౭॥
ఖడ్గపుస్తకహస్తాయ  చన్ద్రమణ్డలవర్తినే   ।
అజ్ఞానధ్వాన్తసూర్యాయ  మఞ్జుఘోషాయ  తే నమః ॥౮॥
జ్ఞానోత్తరప్రభాకేతుం   ప్రణిధానమతిం  తథా ।
శాన్తేన్ద్రియం  మఞ్జుఘోషం  భక్తితః ప్రణమామ్యహమ్  ॥౯॥
ఇతి శ్రీ మఞ్జుశ్రీస్తవస్తోత్రం     సమ్పూర్ణమ్  ॥

